
АРГАНІЗАЦЫЯ ВУЧЭБНАГА ПРАЦЭСУ 
Ў КАДЭЦКІХ КАРПУCAX HA ТЭРЫТОРЫІ БЕЛАРУСІ 

Ў 30-х -  ПАЧАТКУ 50-х ГАДОЎ XIX ст. '

Пасля падаўлення паўстання 1830-1831 гг. сістэма адукацыі на тэрыторыі 
Беларусі была рэарганізавана. У мэтах падрыхтоўкі лаяльных самадзяржаўю 
асоб мясцовае кіраўніцтва пайшло на стварэнне на Беларуси ваенна- 
навучальных устаноў закрытага тыпу -  кадэцкіх карпусоў. Яны прызначаліся 
для падрыхтоўкі дваранскіх дзяцей беларуска-літоўскіх губерняў і Царства 
Польскага да вайсковай службы. У гады праўлення Мікалая I былі адкрыты 
Полацкі (1835 г.) і Аляксандраўскі Брэсцкі (1842 г.) кадэцкія карпусы.

Арганізацыя вучэбнага працэсу была рэгламентавана «Статутам для 
ваенна-навучальных устаноў 2-га класа» (1830 г.), які вызначаў прадметы 
для вывучання ў кадэцкіх карпусах. Да іх адносіліся Закон Божы, руская, 
нямецкая і французская мовы, чыстапісанне, маляванне, чарчэнне, геаметрыя, 
гісторыя, арыфметыка, алгебра, простая геаметрыя, прамалінейная трыгана- 
метрыя, правілы страявой, гарнізоннай і лагернай службы з выкладаннем 
галоўных правілаў тактыкі і вайны, палявая фартыфікацыя, пачатковыя 
паняцці аб артылерыі, ваеннае судаводства і пісьмаводства. Апрача страявой 
падрыхтоўкі, кадэтаў навучалі верхавой яздзе, плаванию, фехтаванню і інш.

У 1836 г. быў прыняты адзіны вучэбны план, у адпаведнасці з якім 
праграма кадэцкага корпуса падзялялася на тры часткі: курс падрыхтоўчы 
(два гады), курс агульны (чатыры гады) і курс вышэйшы, спецыяльны 
(два гады). Першыя два курсы былі ва ўсіх губернскіх кадэцкіх карпусах. 
У губернскія карпусы падлеткі паступалі без папярэдняй падрыхтоўкі i часта 
мелі слабыя веды. Пасля заканчэння такіх кадэцкіх карпусоў выхаванцы 
пераводзіліся на два гады ў Пецярбург у Дваранскі полк, дзе і атрымлівалі 
канчатковую адукацыю. У Дваранскім палку былі прадугледжаны два курсы: 
у першым батальёне (куды пераводзіліся выхаванцы з другіх устаноў) -  
спецыяльны (два гады), а ў другім (куды прымаліся пасля экзамену падлеткі 
14-16 гадоў) -  агульны i спецыяльны (шэсць гадоў).

Для ацэнкі ведаў выхаванцаў кадэцкіх карпусоў з 1834 г. прымянялася 
дванаццацібальная сістэма. Імёны выдатных выхаванцаў з 1835 г. заносіліся 
на чырвоныя дошкі, а непаспяваючых -  на чорныя. Пры наведванні класаў 
кіраўніцтвам корпуса і правяраючымі выдатнікі выстройваліся ў чырвоных, а 
непаспяваючыя -  у чорных дошак. 3 1841 г. такія дошкі вывешваліся і ў ротах.

У якасці вучэбных дапаможнікаў у кадэцкіх карпусах выкарыстоўваліся 
сачыненні сталічных выкладчыкаў, зацверджаныя Саветам па ваенна- 
навучальных установах і штабам галоўнага начальніка. Аднак, на думку кадзгаў, 
многія з гэтых падручнікаў да таго былі «нераспрацаваныя, бессістэмныя, 
а галоўнае, сухія, што вучыцца па іх было неймаверна цяжка і сумна».

Большасць выкладчыкаў кадэцкіх карпусоў навучала выхаванцаў так, як 
магла, абмяжоўваючыся асабістымі практычнымі прыёмамі. Педагагічная 
літаратура ў першай палове XIX ст. у Pacii была бедная.

Падбор выкладчыкаў і арганізацыю вучэбнаГа працэсу ў кадэцкіх карпусах 
ажыццяўлялі інспектары класаў. Яны пастаянна сачылі за ходам навучання, 
наведвалі ўрокі выкладчыкаў, строга каралі нядбайных вучняў. Асаблівая 
ўвага ўдзялялася перавадным экзаменам, якія праводзіліся дастаткова 
сур'ёзна і без патурання. *

Ha пасаду інспектараў класаў прызначаліся звычайна цывільныя асобы. 
У гэтай якасці яны служылі доўгія гады. Так, інспектары класаў Полацкага і 
Аляксандраўскага Брэсцкага кадэцкіх карпусоў В.М.Бруевіч (1835-1860) і
В.Б.Чысцякоў (1842-1863) усё жыццё прысвяцілі выхаванню падлеткаў. 
Яны карысталіся вялікім аўтарытэтам як у калег, так і ў выхаванцаў. У сваіх 
прадстаўленнях дырэктар Полацкага корпуса генерал П.К.Хвашчынскі 
неаднаразова адзначаў выключную стараннасць Васіля Міхайлавіча Бруевіча. 
Начальнік штаба Я.І.Растоўцаў пісаў пра яго ў лісце ад 24 лістапада 1836 г. 
да вялікага князя Міхаіла Паўлавіча так: «любщь дзяцей болей і быць 
болей адданым свайму доўгу наўрад ці магчыма». A вось як успамінаў аб 
сваім інспектары выхаванец Аляксандраўскага Брэсцкага кадэцкага корпуса 
А.Яленскі: «Васіль Барысавіч Чысцякоў... выклікаў самае лепшае ўражанне. 
Ён калі-некалі бурчаў, нават распякаў, але ўсе мы ведалі, што гэта толькі 
буркатня, і што у рэшце рэшт яна гэтым і скончыцца. У той самы час, калі ў 
іншых кадэцкіх карпусах... інспекгары кпасаў былі самымі заўзятымі прапаган- 
дыстамі папраўчай сістэмы пры дапамозе лупцоўкі, Васіль Барысавіч быў 
лютым ворагам розаг і для выхаванцаў нашых з'яўляўся празмерна мяккім, 
добрым і глыбока сімпатычным чалавекам. Будучы інспектарам класаў з 
заснавання корпуса да яго закрыцця, праслужыўшы з пяццю дырэктарамі, 
ён, безумоўна, перажыў нямала маланак і нягод, але, нягледзячы на гэта, 
да самага канца бездакорна прайшоў доўгі і цярністы шлях інспектара, 
глыбока ўсімі паважаны за свае высакародныя меркаванні і імкненні, якімі 
ён у адносінах да нас кіраваўся. Гэта быў лепшы педагог таго часу»1.

Але лепшыя асобасныя якасці інспектараў класаў не маглі кампенсаваць 
адсутнасці высокапрафесійных педагогаў. Асабліва цяжкай для брэсцкіх 
кадэтаў, напрыклад, была руская мова, з якой многія сутыкнуліся толькі ў 
навучальнай установе. Але руская мова ў Аляксандраўскім Брэсцкім кадэцкім 
корпусе была не толькі вучэбным прадметам, яна лічылася размоўнай. Пры 
гэтым кіраўніцтва корпуса даволі жорстка, «не без абразлівай злараднасці», 
сачыла за тым, каб кадэты размаўлялі паміж сабою толькі па-руску. I гэта 
пры тым, што большасць паступаючых у корпус як з Царства Польскага, так 
і з беларуска-літоўскіх губерняў не валодала гутаркавай мовай. «Можна 
таму сабе ўявіць, -  пісаў А.Яленскі, -  колькі намаганняў каштавала нам на- 
вучыцца размаўляць па-руску»2.

Сур'ёзныя праблемы існавалі ў арганізацыі вучэбнага працэсу і ў Полацкім 
кадэцкім корпусе.

Пачынаючы з 1842 г. выпускнікі губернскіх кадэцкіх карпусоў сталі падвяр- 
гацца праверачным экзаменам у Дваранскім палку. Першы такі параўнальны 
экзамен быў праведзены ў чэрвені 1842 г. па праграме, якая складалася з 
чатырох раздзелаў (мовы, фізіка-матэматычныя прадметы, палітычныя і 
ваенныя). Пачынаючы з 1843 г. агульны публічны экзамен стаў праводзіцца 
не толькі для выпускных кадэтаў, але і для выхаванцаў іншых класаў 
губернскіх карпусоў.

Праверачныя экзамены ў Дваранскім палку паказалі, што падрыхтоўка ў 
многіх кадэцкіх карпусах знаходзілася на нізкім узроўні. У 1842 г. з 40 
выпускнікоў Полацкага кадэцкага корпуса толькі 35 былі залічаны ў першы 
спецыяльны клас Дваранскага палка. Пяцёра выхаванцаў нават пасля 
трохразовай пераздачы не былі залічаны ў першы спецыяльны клас 
(іх змясцілі ў чацвёрты клас агульнага курса). У 1845 г. з 43 выпускнікоў 
толькі 34 былі залічаны ў першы спецыяльны клас.

Пасля няўдалых экзаменаў у Дваранскім палку ў 1846 г. у Полацкім 
кадэцкім корпусе сталі практыкавацца дадатковыя заняткі, былі ўзмоцнены 
меры спагнання за непаспяховасць. Але і гэта не дало станоўчых вынікаў.

Выпуск 1847 г. аказаўся слабейшим за папярэднія, паколькі ў корпусе не 
выкладаліся некаторыя прадметы. Так, прыродазнаўства не вывучалася 
з-за адсутнасці выкладчыка, тапаграфія -  з-за адсутнасці тапаграфічных 
інструментаў. Выкладанне гісторыі i чарчэння вялося на вельмі нізкім 
узроўні, што было адзначана на перавадных экзаменах у Дваранскім палку.

У 1846/1847 вучэбным годзе з 384 выхаванцаў Полацкага корпуса 104 былі 
пакінуты ў тых жа класах, а 9 выпушчаны юнкерамі (з-за непаспяховасці). 
Такім чынам, не паспявалі 113 выхаванцаў, што складала каля 30%.

У 1849 г. генерал-лейтэнант барон Шліпенбах, які інспектаваў Полацкі 
кадэцкі корпус, у сваёй справаздачы адзначыў адну з прычын падзення 
паспяховасці: «Раней паспяховаму ходу адукацыі шмат спрыяла тое, што 
выкладчыкі па ўсіх прадметах ішлі са сваімі вучнямі ад ніжэйшага класа да 

. вышэйшага, і што пры гадавых выпрабаваннях выхаванцаў экзаменавалі не 
толькі з пройдзеннага на працягу года, але з усяго курса. Шмат старых 
выкладчыкаў звольніліся, і іх замянілі іншыя, у якіх справа выкладання 
пайшла дрэнна; так, напрыклад, па нямецкай мове быў запрошаны 
г. Вольф, які не валодаў здольнасцю прывабіць сваім прадметам; таксама 
выкладчык французскай мовы ў малодшых класах, нехта Марынье, чалавек 
вельмі грубы, неадукаваны і нявыхаваны»3.

Яшчэ ў 1847 г. было вырашана перагледзець вучэбныя праграмы. Размова 
ішла аб выпрацоўцы адзіных інструкцый па арганізацыі вучэбнага працэсу. 
У гэтым упэуніваў Растоўцаў вялікага князя Міхаіла Паўлавіча: «Складанне 
адзіных інструкцый па ўсіх без выключэння прадметах вельмі важна не 
толькі ў разумовых, але і ў палітычных адносінах...».

Пад агульным кіраўніцтвам начальніка штаба ваенна-навучальных устаноў 
генерала Я.І.Растоўцава па кожнаму прадмету ствараліся камісіі. У склад 
гэтых камісій увайшлі такія вядомыя педагогі і вучоныя, як В.Я.Бунякоўскі, 
У.І.Даль, Д.А.Мілюцін, М.В.Астраградскі, М.Г.Устралаў, І.І.Шульгін. Для 
кіравання работамі гэтых камісій, па ўказанню галоўнага начальніка ваенна- 
навучальных устаноў вялікага князя Міхаіла Паўлавіча, генерал Растоўцаў 
склаў «Настаўленне для адукацыі выхаванцаў ваенна-навучальных уста- 
ноў», якое 24 снежня 1848 г. было зацверджана Мікалаем I.

«Настаўпенне» 1848 г. змяшчала падрабязныя ўказанні як адносна агульнай 
мэты выхавання і навучання ў кадэцкіх карпусах, так і адносна аб'ёму і 
методыкі выкладання кожнага прадмета. Асноўнай мэтай навучальнага пра
цэсу вызначалася «падрыхтоўка выхаванцаў да ваеннай нівы; але яны 
павінны мець і веды агульныя, неабходныя для адукаванага чалавека, для 
члена сямейства і для члена цывільнага грамадства».

Вызначэнню прыватных мэт, зместу і аб'ёму выкладання кожнага прадмета 
прысвячалася другая частка «Настаўлення». Так, напрыклад, у дакуменце 
ўказвалася, што вывучэнне Закона Божага «не павінна быць навукаю: няхай 
выхаванцы ўспрымаюць яго не столькі розумам, колькі сэрцам, простае 
вызначэнне рэлігійнага вучэння павінна быць заснавана на асабістых словах i 
дзеяннях рэлігійнага настаўніка нашага, на выслоўях і подзвігах прарокаў, 
апосталаў і вялікіх айцоў нашай царквы».

«Настаўленне» ўключала і тыднёвае размеркаванне лекцый па ўсіх класах 
і прадметах. Пры гэтым працягласць кожнай лекцыі была вызначана ў паўтары 
гадзіны, а агульная колькасць вучэбных тыдняў абмежавана трыццацю.

Новы вучэбны план меў істотныя змены ў параўнанні з планам 1836 г. 
Так, у самастойныя прадметы былі выдзелены фізіка, хімія, механіка, 
матэматычная і фізічная геаграфіі. Акрамя таго, некалькі павялічваўся час 
на законазнаўства і ваенныя навукі за кошт скарачэння курса выкладання моў.

«Настаўленне для адукацыі выхаванцаў ваенна-навучальных устаноў» 
было сустрэта сучаснікамі як спроба самадзяржаўя задушыць у грамадстве 
ўсялякія намёкі на развіццё свабоднай думкі і накіраваць свядомае жыццё 
Pacii па шляху, пажаданаму імператару. Гэтае «Настауленне» дзейнічала 
да 1863 г.

Недахопы ў вучэбнай працы кадэцкіх карпусоў былі добра вядомы 
кіраўніцтву ваенна-навучальных устаноў, якое рабіла ўсё магчымае па іх 
выпраўленню. У мэтах развіцця інтарэсу да вывучэння прадметаў было 
прапанавана саджаць лепшых вучняў сумесна са слабымі. У класах на стале 
выкладчыка знаходзіўся спіс вучняў з адзнакамі, праграма вучэбнага прадмета 
і две скрыні з пытаннямі: у адной -  па пройдзенаму матэрыялу, у другой -  
па яшчэ непачатаму, «каб па спісе і па першых білетах наведвальнік мог 
выклікаць выхаванцаў, а па білетах абедзвюх скрынь альбо па праграмах 
меркаваць аб спосабе выкладання»4.

У мэтах узмацнення кантролю за выкладаннем у кожным кадэцкім корпусе 
было прапанавана абіраць настаўнікаў-наглядчыкаў, якія абавязваліся 
параўноўваць праграмы настаўнікаў па аднолькавых прадметах, назіраць 
за ходам і метадамі выкладання, правяраць поспехі выхаванцаў, прысутнічаць 
на экзаменах.

Для паляпшэння падрыхтоўкі выхаванцаў па замежных мовах было 
прапанавана не абмяжоўвацца вывучэннем урокаў у класах, а праводзіць 
дадатковыя практыкаванні па перакладу з рускай мовы на замежную, і 
наадварот. У Брэсцкім корпусе для гэтых мэт па загаду дырэктара ў роты 
раздаваліся слоўнікі. Акрамя таго, найбольш здольным кадэтам па закан- 
чэнні курса дарылі слоўнікі5.

У выніку дадатковых заняткаў у Полацкім кадэцкім корпусе некалькі 
палепшылася паспяховасць па рускай славеснасці, па нямецкай мове, 
алгебры, фізіцы, старажытнай і сярэдневяковай гісторыі, па агульнай і рускай 
геаграфіі, па чарчэнні. Гэтае становішча было адзначана пасля праверачных 
экзаменаў у Дваранскім палку у 1851 г. Вось радкі з водзыву экзаменацыйнай 
камісіі: «Больш альбо менш значныя поспехі ў параўнанні з легашнім экзаменам 
паказалі выхаванцы Полацкага корпуса... Выхаванцы гэтай установы адказвалі 
ў бягучым годзе значна лепш. Таксама і праасвяшчэнны Васіль сведчыць з 
асаблівым задавальненнем аб паспяховым ходзе выкладання Закона Божага 
ў корпусе»6.

Але ўсе гэтыя мерапрыемствы не дапамагалі падняць выкладанне на 
дастаткова высокі ўзровень. У кадэцкіх карпусах па-ранейшаму асноўная 
ўвага ўдзялялася ваенна-фізічнаму і рэлігійна-маральнаму выхаванню вучняў, 
якое засланяла сабой агульнаадукацыйную падрыхтоўку.

Нягледзячы на гэтыя праблемы, у навучальных установах было шмат 
выхаванцаў, якія вызначаліся добрымі ведамі і дапытлівасцю. Так, выпускнік 
Полацкага кадэцкага корпуса (1839 г.) Р.П.Кузьмін-Караваеў (будучы дырэкгар 
Полацкай ваеннай гімназіі) выдатна закончыў курс у Дваранскім палку і быў 
прызначаны ў л.-гв. Грэнадзёрскі полк. Яго прозвішча было занесена на 
мармуравыя дошкі як Дваранскага палка, так i Полацкага корпуса. Такога ж 
гонару ў 1852 г. быў удастоены і выпускнік Аляксандраўскага Брэсцкага 
кадэцкага корпуса Ф.Уладычанскі (будучы ўдзельнік паўстання 1863-1864 гг.). 
Акрамя таго, некаторыя выхаванцы Полацкага і Аляксандраўскага Брэсцкага 
кадэцкіх карпусоў паспяхова здавалі ўступныя экзамены ў Ваенную акадэмію7.

Такім чынам, у другой чвэрці XIX ст. вучэбны працэс у ваенна-навучальных 
установах быў уніфікаваны. У той жа час «разумовая адукацыя» не разгля- 
далася як галоўны напрамак у вучэбна-выхаваўчым працэсе. Узровень 
падрыхтоўкі ў кадэцкіх карпусах быў недастаткова высокі, што ў значнай меры 
звязана з пралікамі ў пастаноўцы вучэбнага працэсу і нізкім прафесійным 
ўзроўнем выкладчыкаў -  у асноўным афіцэраў расійскай арміі. Тым не менш 
вопыт вучэбнай працы ў кадэцкіх карпусах аказаўся карысным для будучых 
ваенных гімназій.

1 Е л е н с к и й  O . Мои воспоминания о забытом корпусе // Русская старина. 1895. T.83. №6. С.148.
2Тамжа. С.147.
3 В и к е н т ь е в  В .П .  Полоцкий кадетский корпус. Исторический очерк 75-летия его существования. 

Полоцк, 1910. С.175.
4А л п а т о в  Н .И .  Учебно-воспитательная работа в дореволюционной школе интернатского типа. 

M., 1958. С.70.

5 Российский государственный военно-исторический архив. Ф.345, оп.1, д.1, л.63. 
6 В и к е н т ь е в  В . П . Указ.сач. С.189. '
7 Пп.: В и к е н т ь е в  В .П .  Указ.сач. С. 147; Г о л ь м д о р ф  M . Материалы для истории бывшего 

І.І.РЫЖЫКАВА

ЭКВІВАЛЕНТНАСЦЬ АДУ КАЦЫ I
I СПЕЦЫФІКА ФАРМІРАВАННЯ ТВОРЧЫХ ЗДОЛЬНАСЦЕЙ СТУДЭНТАЎ

У ПЕДАГАПЧНЫХ НАВУЧАЛЬНЫХ УСТАНОВАХ PACIII БЕЛАРУСІ 
ЎПЕРЫЯД 1918-1941 гг.

Сістэма педагагічнай адукацыі, якая ўступіла ў перыяд чарговага 
рэфармавання, шукае новыя накірункі свайго развіцця. Таму погляд на 
канструяванне даследуемай сістэмы з пазіцыі гістарычнага дэтэрмінізму 
дазваляе больш яскрава адцяніць неабходнае і заснавальнае ад другараднага 
і неўплывовага ў ёй. Асаблівую сацыяльную, культуралагічную і прагнастычную 
значнасць маюць перыяды карэнных гістарычных пераломаў у жыцці краіны.

Перыяд з 1918 па 1941 г. з’яўляецца менавіта такім у жыцці былых 
савецкіх рэспублік і оістэмы педагагічнай адукацыі: ён адметны дынамізмам 
пошукаў як арганізацыйных структур, так і мэтазгоднай асновы падрыхтоўкі 
настаўнікаў. Крытычнае асэнсаванне і творчае выкарыстанне гэтага вопыту 
можа спрыяць выбару кірункаў развіцця педагагічнай адукацыі Рэспублікі 
Беларусь на рубяжы стагоддзяў.

Актуальнасць даследавання абумоўлена намерам пераадолення адна- 
баковага падыходу да ацэнкі савецкага перыяду ў развіцці педагагічнай 
адукацыі. Гэта аднабаковасць праяўляецца то ў прадстаўленні развіцця 
педагагічнай адукацыі як найвышэйшай і адзінай ступені ў сусветнай педа- 
гагічнай культуры, то ў інтэрпрэтацыі яе як выключна таталітарнай, накіраванай 
на падрыхтоўку пакорлівых "шрубкоў сучаснай вытворчасці".

Метадалогія нашага даследавання абумоўлена запатрабаваннямі куль- 
туралагічнага падыходу, які прадугледжвае, па-першае, праблематызацыю 
доследнага працэсу, па-другое, -  параўнанне яго з аналагічнымі працэсамі 
ў іншых культурах, па-трэцяе, тлумачэнне яго знешне супярэчлівых тэндэнцый 
і асаблівасцей.

Вядучымі прынцыпамі даследавання з’явіліся: прынцып гістарычнага 
дэтэрмінізму і прынцып сусветнасці (З.І.Раўкін), якія патрабуюць разглядаць 
даследуемыя з’явы, працэсы кожнай эпохі ва ўзаемазалежнасці і цеснай 
сувязі з эканамічным, палітычным і культурным развіццём краін і народаў, а 
таксама з улікам агульначалавечых і нацыянальных вытокаў дзяржавы ці 
рэгіёна.

Галоўным метадам нашага даследавання з’явіўся кантэнт-аналіз нарма- 
тыўных матэрыялаў, што вызначалі дзейнасць вышэйшай педагагічнай школы, 
вучэбных планаў, праграм, вучэбных дапаможнікаў, манаграфій, архіўных 
матэрыялаў адпаведнага перыяду. Адзінкай аналізу мы выбралі гісторыка- 
педагагічны факт, які ўсведамляецца як веды аб канкрэтнай гісторыка-педа- 
гагічнай з’яве, дзейнасці ці сітуацыі. У якасці такіх фактаў разгледжаны: стан 
адукаванасці народаў царскай Расіі, колькасць педагагічных кадраў, змест і 
ўзровень іх падрыхтоўкі напярэдадні кастрычніка 1917 г. -Л

Выяўлена, што тры чвэрці насельніцтва дзяржавы было непісьменным, >, 
80% дзяцей і падлеткаў не наведвалі школы . ^

Дзяржаўная ўлада, навуковая грамадскасць ясна ўсведамлялі: сапраўдная 
дэмакратыя, свабода асобы, самазахаванне грамадства, яго сацыяльна- 
эканамічная стабільнасць, нацыянальна-культурнае развіццё немагчымы, 
калі народ не валодае дастатковай паўнатой ведаў.

Школьная рэформа, да ажыццяўлення якой прыступіла маладая дзяржава, 
надзвычай востра выставіла праблему настаўніка і яго адукацыі. Гарантам 
магчымасцей новай школы ўяўляўся настаўнік вышэйшай адукацыі, здольны

